
Annotatsiya: Ushbu maqola ta’lim tizimini rivojlantirishda, mamlakatimizda olib borilayotgan 

jarayonlarni amalga oshirishda oliy ta’lim va boshlang‘ich ta’lim tizimida olib borilayotgan ishlar. 

Mamlakatimiz Prezidentining Farmoniga binoan oliy ta’lim tizimini 2030-yilgacha rivojlantirish 

konsepsiyasi tasdiqlanganligi haqida ma’lumotlar berilgan.  

Kalit so‘zlar: Bilim, kognitiv, ijtimoiy birdamlik, milliy gʻoya, taʼlim-tarbiya, madaniy-

maʼnaviy, tarbiya, qadriyat, kommunikativ faoliyat 

KIRISH 

Oʻzbekistonning taraqqiyot yoʻlida amalga oshirilayotgan keng qamrovli islohotlar zamirida 

maʼnaviy yetuklikni taʼminlash, yoshlarni sogʻlom dunyoqarash va milliy qadriyatlarga sodiq shaxs 

sifatida shakllantirish ustuvor vazifa sifatida qaralmoqda. Bu borada 2023-yil 30-aprelda 

tasdiqlangan “Oʻzbekiston – 2030” strategiyasi haqidagi 158-son Farmonda mamlakatimizning 

madaniy-maʼnaviy rivojlanishini yangi bosqichga koʻtarish, mafkuraviy tahdidlarga qarshi ijtimoiy 

birdamlik asosida kurashish va taʼlim-tarbiya tizimida milliy gʻoya bilan uygʻun faoliyat yuritish kabi 

masalalar nazariy poydevor sifatida belgilangan. Xususan, oila, maktab hamda mahalla oʻrtasidagi 

uzviy hamkorlikni rivojlantirish va shu orqali maʼnaviy tarbiya jarayonini uzluksiz davom ettirishga 

qaratilgan yondashuvlar ijtimoiy-madaniy kompetensiyalarni shakllantirishning muhim yoʻnalishlari 

sifatida eʼtirof etiladi. 

MASALANING QO‘YILISHI 

Talabalarning ijtimoiy-madaniy kompetensiyalari – bu ularning jamiyatda faol ishtirok etishi, 

turli madaniy muhitlarda toʻgʻri muloqot qilish, ijtimoiy qadriyatlarni anglash va ularga amal qilish 

qobiliyatidir. Bu kompetensiya bir necha tarkibiy komponentlardan iborat boʻlib, har biri shaxsning 

ijtimoiy va madaniy jihatdan barkamol boʻlishiga xizmat qiladi. Talabalarning ijtimoiy-madaniy 

kompetensiyalari tarkibiy komponentlari quyidagilardan iborat: 

Bilim komponenti. Bu komponent talabaning ijtimoiy va madaniy sohalarga oid nazariy 

bilimlariga asoslanadi. Oʻz ichiga jamiyat va madaniyat haqidagi umumiy tushunchalar, milliy va 

umuminsoniy qadriyatlar haqida bilimlar, ijtimoiy institutlar faoliyati, turli xalqlarning urf-odatlari, 

anʼanalari, madaniy merosi haqida axborotni oladi. 

Emotsional-axloqiy komponent. Talabaning oʻziga va boshqalarga nisbatan ijobiy munosabati, 

his-tuygʻulari va qatʼiy yondashuvini bildiradi. Oʻz ichiga boshqa madaniyat va fikrlarga nisbatan 

bagʻrikenglik, milliy gʻurur, vatanparvarlik, sadoqat, adolat, hurmat, birdamlik, halollik kabi axloqiy 

qadriyatlarga eʼtibor, ijtimoiy masʼuliyat hissi va empatiya oladi. 

Amaliy komponent. Bu talabaning olgan bilim va qadriyatlarini hayotda, amaliy faoliyatda 

qoʻllay olish qobiliyatidir. Oʻz ichiga guruhda ishlash, hamkorlik qilish, murosaga kelish 

koʻnikmalari, Ijtimoiy va madaniy tadbirlarda faol ishtirok, madaniyatlararo muloqotda oʻzini tutish 

madaniyati, ijtimoiy loyihalarda qatnashish, tashabbus koʻrsatish oladi. 

Kommunikativ komponent. Shaxsning ijtimoiy va madaniy muhitda samarali muloqot qilish 

qobiliyatidir. Oʻz ichiga muloqot etikasi va madaniyatini bilish, konfliktlarni yechish, fikr bildirish, 

tinglash madaniyati, turli ijtimoiy guruhlar bilan samarali aloqalar oʻrnatishni oladi. 

Tarbiya jarayoni oʻzaro bogʻliq boʻlgan ikki faoliyatni – oʻqituvchi va oʻquvchi faoliyatini oʻz 

ichiga oladi. Tarbiya jarayonida oʻquvchining ongi shakllanib boradi. His-tuygʻulari rivojlanadi, 

ijtimoiy hayot uchun zarur boʻlgan va ijtimoiy aloqalarni tashkil etishga xizmat qiladigan xulqiy 



 

206 

odatlar hosil boʻladi. Tarbiya jarayonida bolalarning hayoti va faoliyatini pedagogik jihatdan toʻgʻri 

uyushtirish gʻoyat muhimdir. Faoliyat jarayonida bola tashqaridan kelayotgan tarbiyaviy taʼsirlarga 

nisbatan maʼlum munosabatda boʻladi. Bu munosabat shaxsning ichki ehtiyoj va xohishlarini 

ifodalaydi. Psixolog va pedagoglarning tadqiqotlari shaxsga tashqi omillarning taʼsiri bolaning ularga 

munosabati, bogʻliqligini koʻrsatadi. Bola faoliyatini uyushtirish emas, balki tarbiyalanuvchining bu 

faoliyatga nisbatan qanday anglashni baholashi, his qilishni anglashi eʼtiborga molikdir. Ulardan oʻzi 

uchun nimalarni maqsad qilib olayotganligini bilishi zarur [7]. 

Tarbiyalanganlik – milliy urf-odatlar, qadriyatlarga eʼtiqod bilan rioya qiladigan, noqonuniy 

ishlardan oʻzini tiya oladigan, oʻz xatti-harakatlari bilan oʻzgalar nafratini qoʻzgʻamaydigan xulq-

atvordir. Faoliyat jarayonida hosil boʻlgan malaka va odatlar axloq meʼyorlariga rioya qilishni 

yengillashtiradi [8]. 

Ijtimoiy-madaniy kompetensiya – bu talabalarning yashab turgan mamlakati urf-odatlari, 

qadriyatlari, marosimlari va boshqa milliy-madaniy xususiyatlarini boshqa xalqlar madaniyati bilan 

taqqoslab tahlil qila olish, ushbu bilimlarni amaliy faoliyatida samarali qoʻllay olish qobiliyatidir. 

Mazkur kompetensiya shaxsning fuqarolik va vatanparvarlik fazilatlarini shakllantirish, ijtimoiy 

moslashuvni taʼminlash, shaxsiy va kasbiy rivojlanishni qoʻllab-quvvatlash hamda madaniyatlararo 

muloqotga tayyorlash jarayonida muhim ahamiyatga ega boʻladi. Bu kompetensiyani rivojlantirish 

talabalarda maʼnaviy qadriyatlarga hurmat, koʻp-madaniyatli muhitga moslashuvchanlik va madaniy 

sezgirlikni tarbiyalashga xizmat qiladi [4]. 

M. Selche-Mursiya tomonidan ishlab chiqilgan kompetensiyalar modeli kompetensiyaning 

tarkibiy tuzilishini aniqlash uchun muhim nazariy asos boʻlib xizmat qiladi. Tadqiqotchilar uni 

shaxsning ijtimoiy va madaniy kontekstdagi oʻzaro munosabatlarda moslashuvchanlik koʻrsatishi, 

ijtimoiy rollar va qadriyatlarga muvofiq hamkorlik qila olish hamda turli vaziyatlarda adekvat xulq 

namoyon eta olish qobiliyati sifatida talqin qiladilar. Mazkur yondashuv talabalarda ijtimoiy tajriba, 

tolerantlik, jamoa bilan ishlash va shaxsiy pozitsiyani asosli tarzda ifodalashni shakllantirish 

metodikasini ishlab chiqishda asosiy nazariy mezonlardan biri hisoblanadi [6]. Barcha soha 

vakillarining ijtimoiy-madaniy kompetensiyani rivojlantirish sohalarni insonparvarlashtirish 

zamonaviy tendensiyasini aks ettiradi. Mutaxassislarni boshqa madaniyat bilan tanishtiradi, fanni 

oʻrganishda yangi ijtimoiy-madaniy bilimlarni egallash jarayonida ularning dunyoqarashi kengayadi, 

kommunikativ faoliyatini hamda shaxsiy xulqini samarali boshqarishni taʼminlaydi.  

Aytish mumkinki, ijtimoiy-madaniy kompetensiyalar deganda umumiy holda jamiyatning 

rivojlanish qonunlari va madaniyat qadriyatlari haqidagi bilimlarni, bu bilimlarni amaliy faoliyatda 

va hayotda ongli ravishda qoʻllay olish qobiliyati nazarda tutiladi. Insonning hayotiy faoliyati 

madaniyati va u oʻzgaradigan ijtimoiy-madaniy makonning barqaror oʻzaro taʼsir odamning ijtimoiy-

madaniy kompetensiyalariga ega boʻlishi belgilaydi.  

YECHISH USULI 

Talabalarning ijtimoiy-madaniy va kasbiy bilimlari qonun va meʼyoriy hujjatlar, xalqaro tizim 

va standartlar, inson resurslarini boshqarish, jamoada rivojlanish strategiyasini shakllantirish, turizm 

sohasining rivojlanish tendensiyalari, tarix, madaniyat, lokal va global iqtisodiy jarayonlar, 

isteʼmolchilar qiziqishlari, shaxsiy rivojlanish koʻnikmalari, oʻzini oʻzi boshqarish, muloqot, 

kompyuter savodxonligi, taqdimotlar tayyorlash hamda kasbiy faoliyatida xalqaro standartlardan 

samarali foydalanish boʻyicha bilimlarni oʻz ichiga olishi zarur. Ushbu bilimlar talabalarning kasbiy 

va shaxsiy rivojlanishini qoʻllab-quvvatlash, ijtimoiy moslashuvchanlikni oshirish va zamonaviy 

mehnat bozorida raqobatbardosh kadrlar sifatida shakllanishiga xizmat qiladi. 

- ijtimoiy gumanitar fanlar va mutaxsassislik fanlar integratsiyasini ta’minlash. Bunda talabalar 

tarbiya fanini o‘zlashtirish jarayonida tayanch blok fanlaridagi ijtimoiy fanlar bilan o‘zaro instegrativ 

shaklda fanni o‘zlashtiradilar. 

- taʼlim jarayoniga zamonaviy raqamli texnologiyalarni joriy etish. Tarbiya fanini oʻqitishda 

zamonaviy raqamli texnologiyalarni vositalaridan samarali foydalangan holda ijtimoiylashuv 

masalalarini talqin etadilar. 

- ijtimoiy – kommunikativ munosabatlarni rivojlantirish: ushbu jarayonda talabalar kichik va 

katta guruhlarda oʻzaro hamkorlikda oʻquv jarayonlari tashkil etiladi. 

- qadriyatlarga asoslangan taʼlim: mahalliy va milliy qadriyatlar asosida talabalarning oʻzligiga, 

madaniy identifikatsiyaga eʼtibor qaratiladi, muzeylar, teatrlarga tashrif buyuriladi hamda talabalarda 

milliy qadriyatlar shakllantiriladi.  

XULOSA 

Mazkur fanni oʻrganish jarayonida talabalar oʻzlashtirayotgan nazariy va amaliy bilimlar 

majmuasi madaniyatlararo muloqotning asosi sifatida leksik kompetensiyaning shakllanishiga xizmat 

qiladi. Bu esa ijtimoiy-madaniy kompetensiyalar rivojlanishi uchun mustahkam poydevor yaratadi. 

Talabalarda ijtimoiy kompetensiyani shakllantirish jarayonida yuzaga keladigan turli xil 

muammolarni aniqlash va ularni tahlil qilish indikatorini metodik jarayonning ajralmas qismi sifatida 

qoʻshish, fan mazmunini oʻzlashtirish samaradorligini oshiradi. Shu nuqtai nazardan, ijtimoiy-

madaniy kompetensiyani rivojlantirishga qaratilgan taʼlim texnologiyalarida madaniyatlararo 

aloqalarning murakkab jihatlarini chuqur oʻrganish, kommunikativ barqarorlik va kompetensiyaviy 

identitetning shakllanishiga alohida eʼtibor qaratish zarur. 

